
E-cerpen BILA CINTA MERDEKA adalah salah sebuah karya dalam 

antologi cerpen HAKIKAT CINTA yang telah diterbitkan oleh 

BukuPrima pada tahun 2010 dengan nama pena Azura Abdullah. 

HAKIKAT CINTA adalah buku kedua penulis selepas novel CEBISAN 

MEMORI terbitan Creative Enterprise dengan nama pena yang sama. 

 

Sempena hari kemerdekaan tanahair yang bakal tiba, penulis terpanggil 

untuk berkongsi cerita ini dengan pembaca yang sudi menyokong 

penulisannya  

 

Ucapan terima kasih dirakamkan di sini buat keluarga tercinta, guru dan 

teman-teman serta pembaca-pembaca yang tidak lokek memberi komen 

membakar semangat untuk terus menghasilkan karya.  

 

BILA CINTA MERDEKA adalah wadah untuk menyampaikan  

mesej penting tentang erti kemerdekaan sebenar bagi kita  

sebagai seorang insan. 

 

Setinggi-tinggi kesyukuran dipanjatkan ke hadrat Ilahi yang Maha 

Pengasih kerana dengan izin-Nya, penulis dapat terus berkarya. Andai 

ada kebaikan, ia adalah milik Yang Maha Esa dan segala kekurangan 

adalah milik penulis yang serba dhaif. 

 

Doa dan harapan, setiap kebaikan yang ada dalam cerpen ini dapat kita 

amal dan manfaatkan kepada diri dan sesama, insya-Allah. 

 

Salam sayang dari penulis, 

 

Juea Abdullah 

NOTA HAKCIPTA TERPELIHARA 

 
Coprights2016 Juea Abdullah,  

HAK CIPTA TERPELIHARA.  

Cerpen dalam format pdf ini adalah hasil karya penulis  

Juea Abdullah. Tidak dibenarkan mana-mana bahagian dari 

karya ini diplagiat/diterbitkan semula, disimpan untuk 

pengeluaran atau ditukar dalam apa-apa bentuk atau  

dengan apa juga alat sekalipun tanpa kebenaran bertulis 

daripada PENULIS. 

Biar  
s e b u a h    c e r p e n    d a r i    J u e a    A b d u l l a h 

 

Dia tekad. Rumah banglo yang tersergam di Cheras 

itu ditinggalkan. Bukan dia benci. Bukan! Tetapi 

dia sudah tidak berdaya lagi menongkah perasaan 

dengan ujian-ujian yang makin berat dan 

membebankan. Dia hanya seorang wanita yang 

inginkan kedamaian dalam hidupnya. Biarlah dia 

mengundur diri. Sememangnya dia tidak layak dan 

tidak setaraf. Dia memandu tanpa arah tujuan. Yang 

penting, dia mahu pergi sejauh yang mungkin. 

Hatinya terasa sangat sunyi. Hidupnya tiba-tiba 

jadi sepi. Jemarinya menekan butang. Siaran radio 

IKIM berkumandang di udara. DJ malam itu begitu 

bersemangat patriotik mendeklamasi beberapa buah 

sajak kemerdekaan karya sasterawan-sasterawan 

negara.  

Malam merdeka! Mindanya berputar ligat 

mengingati sesuatu. Merdeka! Esok adalah hari 

kemerdekaan tanahair yang ke-52. Itu bermaksud 

bahawa hari ini adalah hari ulangtahun 

perkahwinannya yang kedua! 

Taman Tasik Titiwangsa. Papan tanda di bibir 

jalan itu menyimbah nostalgia yang bukan sedikit 

dalam dirinya. Pantas tangannya memutar stereng 

mengubah haluan, menyusur keluar ke Bulatan 

Pahang dan berpatah balik menuju ke Taman Tasik 

Titiwangsa. 

Di gelanggang kasut roda, seorang anak kecil 

sedang terketar-terketar berdiri di atas sepasang 

kasut rodanya. Abangnya yang lebih dewasa 

bersungguh-sungguh membantu dengan galakan 

semangat daripada ibu dan ayah mereka dari tepi 

gelanggang di Taman Tasik Titiwangsa itu. 

Wirdiana yang sedang melangkah lemah tertegun 

memandang ke arah mereka. Kenangan lama 

menjurus mengisi fikirannya. 

“Kau mesti berani, Wir!” Kata-kata itu singgah 

di pendengaran entah dari arah mana.  

“Wir belum pandai! Abang Aliff!” 

Tangannya disambar. Sekali gus menghayun 

tubuhnya memaksa dia ikut meluncur. Kasut 

rodanya semakin laju berputar, berpusing 

mengelilingi gelanggang. Semakin lama dia 

semakin pandai mengimbangi tubuhnya mengikut 

pergerakan dan luncuran kasut roda. Dia sudah 

mampu tersenyum. Seronoknya. Tubuhnya 

meluncur bebas bersama Aliff yang bijak 

mengemudi haluan. 

“Abang Aliff!” Tangannya tiba-tiba dilepaskan. 

“Teruskan Wir!” 

Wirdiana makin cemas. Ada kanak-kanak lain 

memasuki gelanggang. Jantungnya berdebar-debar. 

Imbangannya mula terganggu. 

“Abang Aliff! Tolong!” Wirdiana tercari-cari. 

Aliff sudah meluncur jauh dengan teman-

temannya yang baru datang, anak-anak orang besar 

belaka. Mereka hanya tertawa melihat dia yang 

semakin terpinga-pinga. Kasut rodanya tidak mahu 

berhenti. Tubuh Wirdiana terpusing-pusing mencari 

laluan ke tepi. Namun belum sempat dia 

menghentikan kasutnya, dia sudah tiba ke hujung 

gelanggang. Kasut rodanya tertampan di situ. 

Tubuhnya terhayung lalu jatuh berguling keluar 

gelanggang.  

“Abang Aliff!” 

Tubuh Wirdiana kejang seketika. Tanpa sedar, 

dia terlonjak ke arah anak kecil yang jatuh tidak 

jauh dari tempat dia berdiri. Bunyi derap kaki yang 

berlari ke arah tubuh itu menyentak dirinya. Ahh... 

ibu dan ayahnya segera datang. Serentak itu, 

Wirdiana tersentak dari hanyut di bawa arus 

kenangan.  

Dia bagaikan masih terasa sakit yang mencucuk 

di pergelangan kakinya. Seperti anak kecil yang 

jatuh itu, dia juga tertiarap menangis kesakitan 

dengan bibir yang berdarah sehinggalah Pak Seman 

datang berlari merangkul tubuhnya ke ribaan. 

“Patutnya kau fikir sebelum masuk gelanggang, 

Wir. Bukan semua permainan layak untuk kau.” 

Abang Aliff muncul entah dari mana. Berdiri megah 

di situ memandang dengan senyuman aneh di 

hujung bibir. 

Wirdiana tersentak mendengarnya. Tangisannya 

perlahan-lahan berhenti. Kakinya sudah tidak terasa 

sakit lagi. Dia mengesat darah di tepi bibir tanpa 

berkelip memandang Abang Aliff yang sudah pergi 

mendapatkan teman-temannya. 

“Wir nak balik, Pak Seman.” Suaranya perlahan 

tapi cukup tegas.  

Orang tua itu mengangguk. Bingkas dia bangun 

mendukung anak kecil itu ke kereta. Hati tuanya 

tersentuh. Anak-anak lagi sudah pandai 

membezakan taraf dan kedudukan.  

Wirdiana tidak mungkin dapat melupakan 

malam itu. Pak Engku dan Mak Engku yang beria-

ia mahu dia ikut bermain kasut roda yang baru 

dihadiahkan sempena hari jadinya yang ke-12 tidak 

lama sebelum itu. Malam Merdeka selalunya 

disambut meriah di Taman Tasik Titiwangsa. Aliff 

yang mahu bermain kasut roda dan menikmati 

sambutan malam merdeka bersama teman-temannya 

tidak dapat membantah permintaan ibunya sendiri. 

Rambut putih emak sudah jelas kelihatan. 

Berdirinya juga sudah tidak tegak lagi. Namun taat 

sungguh menguruskan segala urusan rumah besar 

itu. Wirdiana terhenti berdiri di pintu memerhatikan 

emak sambil menahan perasaan yang semakin 

membuak di dalam. 

“Cepat balik, Wir?” Halimah tersedar yang 

dirinya diperhatikan terhenti dari kerjanya. Seterika 

diletakkan berdiri. Wajah anak tunggalnya tidak 

riang seperti selalu. Bagai ada yang tidak kena. 

“Ada apa, Wir? Di mana kasut rodanya?” 

Pertanyaan itu membuatkan mata anaknya 

membulat. 

“Sudah diberikan pada Pak Seman. Wir takkan 

sentuh lagi kasut tu. Emak juga jangan!” Dia 

berjalan terhincut-hincut. 

“Kenapa, Wir? Itukan hadiah hari jadi dari Pak 

Engku! Eh... kenapa kaki tu, sayang?” 

Wirdiana mengelak bila didekati Halimah. Dia 

menghumbankan dirinya ke katil. 

“Wir, jangan gini... nanti tersentuh hati Pak 

Engku! Wir udah dianggap macam anaknya 

sendiri.” 

“Lagi-lagi itu yang mak sebut. Wir anak orang 

gaji! Wir tak akan jadi seperti anak mereka. Orang 

gaji selamanya orang gaji, mak!” Wirdiana 

menekup muka dengan bantalnya. 

Halimah terkejut sungguh dengan amarah 

anaknya. Sedang umurnya baru mencecah 12 tahun. 

Tangan Pak Seman terhenti dari mengetuk pintu 

bilik kecil itu. Sebelah lagi menatang sepasang 

kasut roda milik Wirdiana. Ternyata, rasa hatinya 

tidak meleset. 

“Please, auntie...” Seorang lagi anak kecil 

tergelincir di hadapannya. Sambil berkerut menahan 

sakit, dia menghulurkan tangan meminta bantuan. 

Pantas Wirdiana menyambut tangan itu, membantu 

dia bangun kembali dan meluncur lagi bersama 

teman-temannya. 

Benar kata-katamu, Abang Aliff. Permainan ini 

hanya untuk anak-anak orang berada. Tetapi usah 

terkejut, ramai sekali anak orang miskin yang 

berubah nasib bila dewasa. Kerana mereka tidak 

sanggup generasinya terus-menerus menjadi 

cemuhan. Dan kata-katamu jugalah yang mengubah 

diriku... sesungguhnya aku berterima kasih! 

Wirdiana meniti dewasa hanya dengan satu cita-

cita. Untuk merdeka. Untuk membebaskan dirinya 

dari identiti ‘anak orang gaji’. Selamanya dia benci 

dengan pengiktirafan itu. Mencecah usia 13 tahun, 

dia bersekolah di sebuah sekolah berasrama penuh 

nun jauh di utara tanahair. Itulah detik kejayan 

awalnya kerana dapat meninggalkan rumah besar 

itu. Di sana dia adalah Wirdiana. Dan dia bebas dari 

gelaran ‘anak orang gaji’. Kalau tidak ada emak, 

rasanya tidak mungkin dia berpatah arah kembali ke 

rumah besar itu setiap kali cuti penggal 

persekolahan. 

“Kau tak rindukan Abang Aliff, Wir?” 

Pandangan emak menikam dalam mencari jawapan 

sebenar. 

Seperti selalu, Wirdiana melarikan wajah. 

Apalah diharap padi seberang. Entahkan masak 

entahkan tidak. Lagipun kalau hanya bertepuk 

sebelah tangan masakan berbunyi, mak! Jawapan 

itu hanya bergema di dalam benaknya dan 

selamanya biarlah ia di situ saja. 

“Wir ada ramai kawan baru, mak. Memang Wir 

seronok tinggal di sana.” 

Emak tersenyum mengangguk. Ah... Wirdiana 

tahu. Hati tua emak lebih berpengalaman untuk 

menelah. Entah kenapa, setiap yang ditemuinya 

tidak sebanding dengan Aliff. 

“Wir... kau malu beribukan orang gaji?” Pernah 

soalan itu terlontar dari bibir emak. Sampai saat ini 

Wirdiana tersayat setiap kali teringatkannya. 

“Mak!” Dia hanya mampu memeluk emak. 

Sejak kali pertama dia melihat rupa dunia, tiada 

lukisan gembira yang terlukis dalam diari hidupnya. 

Lelaki yang bergelar ayah hanya dikenali pada 

nama yang ada di hujung namanya. Rupa dan 

kelibatnya, entah.... Tidak pernah difikirkan dan 

tidak juga mahu dicari. Lantaran tiada budi dan 

kasih yang pernah berputik di antara mereka. Emak 

menatang dia sejak lahir, berkelana mencari 

bumbung untuk berteduh dan sesuap nasi untuk 

terus bernafas. Bekerja menghambakan diri dari 

rumah ke rumah tuan-tuan besar. Ada sahaja ujian 

yang datang lantaran emak janda miskin berparas 

jelita. Menduga iman sesiapa yang memandang. 

Membakar api cemburu setiap wanita yang bimbang 

suaminya curang. 

Sehinggalah akhirnya di tepi pagar rumah besar 

Pak Engku dan Mak Engku, emak yang melarikan 

diri dari terus diseksa tersembam tidak bermaya 

dengan anak kecilnya yang menangis kesejukan 

dalam pangkuannya. Dingin malam semakin 

menggigit bila hujan renyai tidak berhenti 

membuatkan raungan anak kecil semakin kuat 

sehingga menyedarkan Pak Engku yang sedang 

istirehat di verandah. Bermula detik itu, Wirdiana 

yang masih kecil sudah mula pandai tertawa. Pak 

Engku dan Mak Engku, sepasang hartawan beriman 

sangat tinggi kemanusiaan mereka melayan emak 

dan Wirdiana juga Pak Seman dan isterinya 

bagaikan keluarga. 

Jasa dan budi mereka terlalu banyak. Kerana itu 

emak sanggup melakukan apa sahaja hatta 

menggadai nyawanya sekali pun untuk mereka. 

Wirdiana tidak menafikan itu semua. Malah dia 

memang berazam untuk berjaya. Dia sanggup 

menidakkan segala kemahuan fitrahnya untuk 

berlibur dan bersantai bersama teman-teman. 

Seluruh usia remajanya tenggelam dalam timbunan 

ilmu demi mencapai cita-citanya. Dia mahu 

membalas segala budi mereka walau semahal 

manapun nilainya. Kerana dia tidak mahu 

berhutang. Kerana dia tidak mahu terikat. Merdeka. 

Itulah yang paling tepat. Dia mahu menjadi manusia 

yang tidak terikat dengan sesiapa pun. Diam mahu 

menjadi manusia yang bebas secara mutlak. Bebas 

berdiri di atas kakinya sendiri. 

“Pak Engku dan Mak Engku tak pernah mintak 

balasan, Wir. Niat kau tu salah sebenarnya. Mereka 

hanya mahukan kasih sayang Wir sebagai anak. 

Kesemua anak-anak mereka lelaki. Apalah salahnya 

Wir melayan mereka seperti orang tuamu sendiri. 

Itulah yang mereka harapkan. Itu jugak harapan 

mak, Wir....” Berlinang airmata hangat Halimah 

mencecah bantal. Matanya terpejam rapat. Menahan 

kesedihan yang amat. Mengapa begini sekali keras 

hati anak kesayangannya? 

Lagi-lagi itu yang disebut-sebut. Walau sudah 

acap kali Wirdiana jelaskan. Dia tidak mahu 

menjadi anak mereka. Lantaran tidak mahu dituduh 

mengejar harta mereka. Apatah lagi memburu cinta 

anak lelaki bongsunya itu... Aliff.! 

Dia anak orang gaji. Tetapi maruahnya tidak 

serendah itu. Dia gadis miskin tetapi dia bukan 

peminta sedekah. Selama dia masih kecil, dia tidak 

pernah mempedulikan apa orang lain kata. Dia 

bangga menjadi anak kecil kepada Pak Engku dan 

Mak Engku. Dia bahagia sungguh setiap hari 

bermain berkejaran bersama Adam, Amir dan Aliff. 

Ejekan teman-teman dan ibu-ibu mereka 

memanggil dia ‘anak orang gaji’ tidak pernah 

menggores hatinya. Sehingga detik itu, malam 

ulang tahun kemerdekaan yang ke-38 yang penuh 

bersejarah. Ketika Aliff yang disayangi bagai 

saudara sendiri rupanya tidak senang dengan 

kedudukannya. Taraf kedudukan mereka berbeza 

baginya. Detik itu, hati Wirdiana retak. Dan terus 

retak hingga ke hari ini walau apa pun yang cuba 

mereka lakukan! 

Orang ramai mula bergerak bertali arus menuju 

ke tasik untuk melakukan countdown merdeka tidak 

lama lagi. Countdown! Pertama kali dia 

melakukannya bersama Aliff sewaktu mereka 

meraikan hari kemerdekaan setelah diijabkabulkan. 

“Tuhan lebih menyayanginya, Wir. Redhalah 

dengan ketentuan Illahi...” Mak Engku menangis 

sambil memeluknya erat penuh keibuan dari arah 

belakang. 

Entah kenapa, Wirdiana tidak mampu membalas 

pelukan itu. Tubuhnya kaku berdiri di tepi jendela 

di ruang tamu rumah besar itu. Hanya airmata yang 

belum berhenti mengalir. Dia kini sebatang kara. 

Pengkebumian jenazah Halimah sudah 

disempurnakan petang tadi. Wirdiana mengadap 

Mak Engku dan Pak Engku selepas majlis tahlil 

bersurai malam itu. Hujan renyai pun mulai turun. 

Rahmat Tuhan, desis hati Wirdiana. 

“Jangan kecewakan hajat Mak Engku, Wir... 

kerana itu juga hajat mak. Kasih sayang mereka 

adalah rahmat Tuhan untuk kita, Wir.” Serentak itu 

permintaan emak sebelum pergi kembali menerjah 

ruang fikirannya.  

“Wir...” Suara Pak Engku memecah hening 

suasana. 

Matanya terpejam rapat menahan rasa cemas 

yang datang. Aku belum bersedia! Hajat sudah 

mereka sampaikan sedangkan dia tidak mungkin 

punya jawapan. Mana mungkin dia yang sudah 

bebas kembali merantai dirinya!  

“Wir... kami memang serba-salah bertanyakan 

ini pada waktu begini. Tapi Abang Aliff...” 

“Abang Aliff tak akan setuju, Mak Engku!” 

Tiba-tiba terpacul jawapan itu sebaik sahaja nama 

itu disebut. 

Mak Engku cepat menyentuh bahunya yang 

masih tegak menghadap kelam malam.  

“Mengapa tidak, Wir?” 

Suara itu bagai petir menyambar di dalam diri 

Wirdiana. Dia menoleh ke arah lelaki bertubuh 

tegap, bermisai dan berjambang rapi, segak 

berpakaian baju Melayu melangkah masuk ke ruang 

tamu. Wajahnya jauh lebih kacak dan matang 

mengocak rindu yang terpendam sekian lama. 

Semakin dia hampir, jantung Wirdiana semakin 

kuat berdegup. Mujur langkahnya berhenti di 

jendela yang satu lagi, menghadap malam seperti 

dirinya. Dia ada di antara mereka yang bertungkus 

lumus menguruskan jenazah emak! Namun 

Wirdiana yang sentiasa kabur dengan basah 

airmata, mana mungkin dapat mengecam dia di 

antara yang hadir. 

“Wir, Abang Aliff baru balik dari Jordan 

kelmarin. Dia bawa hajat yang sama. Kami semua 

harap sangat, Wir tak tinggalkan rumah ini.” 

Lembut Mak Engku memujuk. 

“Ke mana pun abang pergi, Wir tetap di hati. 

Abang tak dapat nak gantikan dengan mana-mana 

gadis pun. Abang cuba! Bukan abang tak cuba. Tapi 

hati abang nak Wir jugak,” Wirdiana hampir ketawa 

mendengar pengakuan Aliff ketika dia melutut, 

mengelus lembut jari-jemari Wirdiana yang duduk 

di birai katil untuk membatalkan air sembahyang. 

Cincin yang terpahat di dalamnya sebutir berlian 

kecil berkilauan di jari manis isterinya. Lelaki itu 

tidak peduli betapa saat itu ramai saudara-maranya 

yang sedang tersenyum-senyum dan teruja 

menyaksikan momen indah mereka berdua di bilik 

pengantin yang berhias cantik itu. 

“Akhirnya abang sedar, hati abang tak dapat nak 

nafikan lagi. Abang cintakan Wir. Tapi abang perlu 

tebus dosa dan kesilapan silam. Abang tahu, selama 

ni Wir terluka dengan sikap abang. Suamimu ini 

hanya manusia biasa, Wir. Banyak kelemahan dan 

kekurangan. Tapi dia sangat mengasihimu.” Itulah 

lafaz Aliff saat dia mendongak menatap wajah 

Wirdiana, penuh harap. Dan dia berikrar akan 

melutut selagi tiada kata maaf dari bibir sang 

kekasih. Mana mungkin Wirdiana terus berdendam 

bila lelaki yang selama ini bertahta di hati melutut 

melafazkan cinta dan kemaafan serentak.  

Bila Wirdiana mengangguk dan air jernih yang 

sejak tadi bertakung di tubir mata gugur ke pipi, 

Aliff bangun duduk di sisi lalu menyekanya dan 

kucupan penuh kasih singgah lama di dahi Wirdiana 

yang kelu dan terharu. Langsung dendam yang 

selama ini bagai kaca-kaca tajam berceracak di 

dalam diri hilang berserpihan entah ke mana. 

Bahagia menjengah datang mengubah segala rasa 

dan fikirannya. Pengasihnya Tuhan... tidak 

membiarkan dia sendirian. Pemergian emak 

tersayang digantikan dengan suami yang 

sememangnya selama ini bermukim di hati yang 

penuh rahsia. 

“Tapi mengapa Abang Aliff terlalu jauh 

berubah....” Tanpa sedar rintihannya terluah. 

Langkahnya terhenti di tengah-tengah jambatan 

itu. Melihat biasan dirinya di dalam air tasik yang 

tenang, dia bagaikan terasing dalam simpang-siur 

manusia di sekelilingnya. 

Tahun-tahun yang berlalu memisahkan mereka 

dengan haluan masing-masing rupanya membentuk 

peribadi yang sungguh berbeza. Selepas 

diijabkabulkan, Wirdiana terus berkhidmat di 

hospital dengan restu suaminya. Waktu terluang 

harus direbut untuk bersama lantaran Aliff terlalu 

sibuk menerajui perniagaan keluarganya dan juga 

kerja-kerja amal. Hadiah ulang tahun perkahwinan 

mereka dan sebuah kejutan untuknya berlangsung di 

salah sebuah hotel terkemuka iaitu Majlis 

Pelancaran sebuah Yayasan Anak Merdeka. 

“Sanggup hidup miskin dengan abang, Wir?” 

Pertanyaan Aliff selepas Yayasan itu dilancarkan 

menyentak impiannya. 

Aliff menjelaskan bahawa seluruh aset dan harta 

miliknya sudah ditukar milik kepada Yayasan. 

Demi perjuangan, katanya. Hati Wirdiana 

berdetak... mengapa sampai begitu sekali harus dia 

berkorban? Bagaimana dengan masa depan anak-

anak mereka nanti? Wirdiana tidak sanggup anak-

anaknya mengulangi sejarah penderitaannya! 

Apatah lagi dia sendiri tidak mahu kehilangan 

segala kemewahan yang dikecapi saat itu. Aliff 

sungguh keterlaluan! 

“Sempena ulangtahun kemerdekaan yang ke-51, 

dengan izin Allah, Yayasan Anak Merdeka 

ditubuhkan untuk memperjuangkan kemerdekaan 

yang hakiki. Bijaknya penjajah, sekali mereka 

menjajah, selamanya mereka mahu menjajah. Benar 

kita merdeka tetapi kemerdekaan itu belum mutlak. 

Pemikiran dan cara hidup kita hakikatnya masih 

dijajah. Kerana sudah sifat penjajah, mereka 

meninggalkan pengaruh yang melemahkan bangsa 

dan menghancurkan pegangan agama.” Ucapan 

perasmian Aliff sebagai Penaung Yayasan Anak 

Merdeka benar-benar mengejutkan bukan saja 

Wirdiana tetapi juga di kalangan yang hadir. 

“Buktinya adalah apa yang berlaku pada hari 

ini. Bermula dengan hiburan yang melalaikan dan 

sistem pendidikan sekular yang tidak menekankan 

aspek rohaniah, anak bangsa kita bangga mengejar 

kemajuan sehingga tidak sedar, peradaban bangsa 

dan martabat agama semakin lama semakin 

tergadai. Pendidikan modal insan yang menjadi nadi 

kehidupan manusia dikesampingkan. Hasilnya, kita 

hidup dalam negara yang membangun fizikalnya 

tetapi musnah keinsanannya. Dadah, seks bebas, 

Aids, jenayah, rasuah, politik kotor menjadi 

santapan setiap hari. Institusi kekeluargaan musnah 

dengan pelbagai masalah suami isteri, seterusnya 

anak-anak dan generasi keturunan. 

Perjuangan Yayasan ini adalah untuk membawa 

anak bangsa yang perlukan pembelaan keluar dari 

masalah hidup dengan membimbing mereka untuk 

memerdekakan diri dari nafsu yang menguasai dan 

akal yang diracuni ideologi serta fitrah yang rosak. 

Hakikat kemerdekaan adalah apabila kita berusaha 

merantai diri dengan Tuhan, kita akan merdeka dari 

kehendak nafsu dan akal yang rakus. Kita akan 

bebas dari sikap mengejar kuasa, mementingkan 

diri dari orang lain, cinta dunia, hiburan yang 

merosakkan, kemewahan, pangkat dan harta serta 

segala kepentingan bersifat duniawi. Tuhan yang 

Maha Berkuasa akan memerdekakan makhluk-Nya 

daripada semua itu bila mana mereka takut dan 

cintakan-Nya.” 

Itulah cinta dan perjuangan Aliff. Jiwanya 

sangat prihatin dengan penderitaan orang lain. 

Tetapi tidak isterinya sendiri! Kerjaya Wirdiana 

sebagai seorang doktor membuatkan dia ikut 

terseret dalam perjuangan suaminya. Hidup mereka 

bergelumang dengan mangsa HIV, dadah, remaja 

liar dan rosak akhlak, mangsa penderaan seksual 

dan entah apa lagi yang mendatangi yayasan itu 

untuk mendapatkan bantuan. Dan Aliff bersama 

teman-teman seperjuangannya berhempas-pulas 

membantu membawa mereka kembali ke pangkal 

jalan.  

Wirdiana sebenarnya tersentuh dengan cara dan 

pendekatan mereka yang penuh dengan kasih 

sayang dan membimbing mereka untuk kembali 

mengenal Tuhan. Jauh di sudut hatinya, dia sendiri 

banyak belajar dari mereka betapa Tuhan itu paling 

penting dalam kehidupan. Apabila kenal Tuhan, hati 

tidak dapat lari dari jatuh cinta dengan-Nya. 

Ternyata formula Yayasan tepat sekali. 

Kehilangan Tuhan, manusia akan kehilangan 

segala-galanya. Itulah punca kepada setiap 

permasalah mereka. Kebanyakan yang ditangani 

adalah golongan yang mengatakan jiwa mereka 

kosong dan bosan dengan permasalahan hidup yang 

pelbagai menyebabkan mereka mencari jalan keluar 

yang ternyata memakan diri sendiri. Tanpa iman 

dan ilmu yang cukup membuatkan mereka tidak 

kuat menghadapi ujian hidup. 

Sebagai doktor, Wirdiana hanya mampu 

mengubati lahiriah mereka tetapi masalah tetap 

tidak selesai. Namun bimbingan Aliff dan seluruh 

kakitangan yayasan yang mendekati mereka dengan 

kasih sayang, hormat dan penuh pembelaan 

membuatkan mereka sanggup meninggalkan 

kehidupan silam dan berusaha membuat perubahan 

dalam diri. Secara kekeluargaan, mereka dibimbing 

untuk mempraktikkan hidup berTuhan. Dan 

ternyata mereka mula merasai betapa indahnya 

hidup sebagai hamba Allah di muka bumi ini yang 

dilimpahi kasih sayang dan rahmat-Nya juga. 

 Apakah aku sebenarnya seperti mereka? 

Wirdiana termangu dalam dunia sendiri. Melihat 

Aliff yang bahagia dengan perjuangannya 

membuatkan Wirdiana merasa sangat terpinggir. 

Dia sedar betapa penghayatannya tentang Tuhan 

sangat jauh dibandingkan dengan Aliff dan teman-

temannya. Memang dia malu dengan 

kekurangannya dan sering menjauhkan diri dari 

Aliff bila dia bersama teman-temannya. Dia tidak 

layak bersama mereka. Dia tidak punya ilmu 

sedalam mereka. Betapa dia merasa jauh dari Tuhan 

sebenarnya. Pasti Aliff malu dengan kelemahannya. 

Betapa kadang-kadang dia bagaikan mahu 

menjerit sekuat hati. Dia sangat memerlukan kasih 

sayang dan perhatian suaminya! Sementelahan 

selama ini dia bersendirian menghadapi segala ujian 

perasaan. Siapa teman baiknya? Di mana tempat dia 

hendak mengadu? Aliff bagaikan sudah dimiliki 

oleh semua orang tetapi tidak dirinya. Sedangkan 

dia hanya ada Aliff dalam hidupnya! 

“Wir tak pernah keseorangan, sayang.... Tuhan 

yang menciptakanmu tak pernah meninggalkanmu. 

Kasih sayang abang sangat banyak yang kurang, tak 

sesempurna kasih sayang-Nya. Tak semua yang Wir 

rasa dapat abang faham. Tapi Tuhan sangat tahu apa 

yang ada di hati Wir. Mengadulah dengan-Nya. 

Luahkan yang terpendam kepada Tuhan. Dia Maha 

Mendengar. Dia juga Maha Tahu macam mana nak 

menyelesaikannya. Abang tak pernah berhenti dari 

mendoakan Wir. Kasih sayang abang pada Wir tak 

pernah berkurang. Setiap kali balik ke rumah, 

belaian kasih sayang Wir yang bagi kekuatan pada 

abang untuk terus berjuang.” Jawapan Aliff kembali 

berlegar dalam benaknya. 

Wirdiana terdongak ke langit kelam. Langit 

yang tergantung tanpa tali bukti kekuasaan Illahi. 

“Allah, tiada Tuhan melainkan Dia, yang hidup 

dan mencukupi dengan sendirinya. Dia tidak 

mengantuk atau tidur. Dia menguasai segala yang 

ada di langit dan di bumi. Tidak boleh menolong 

atau memberi syafaat di sisi-Nya ketika di Padang 

mahsyar melainkan izin-Nya. Dia tahu apa yang di 

hadapan dan di belakang mereka dan mereka tidak 

boleh tahu apa-apa ilmu-Nya melainkan dengan 

kehendak-Nya. Tahta kerajaan-Nya seluas langit 

dan bumi. Dia tidak penat memelihara keduanya itu 

kerana Dia Maha Berkuasa lagi Maha Besar.” 

Maksud ayat Kursi sering menjadi mainan bibir 

Aliff bila dia mengusap rambut Wirdiana di 

ribaannya. Itulah kekuatan bagi Aliff mengharungi 

segala masalah dengan bergantung kepada Tuhan 

yang Maha Berkuasa. 

“Bersandarlah dengan Tuhan, Wir. Dia sangat 

mengasihimu.” Acap kali Aliff membisikkan kata-

kata itu di telinga Wirdiana bila dia gelisah tidak 

dapat melelapkan mata kemudian mendakap dengan 

penuh kasih hingga isterinya terlena. 

©Juea
Abdu

llah

©pro
 DIGITA

L   
   P

RESS

Em
power Y

our D
igita

l E
xp

erie
nce



Bila Cinta Merdeka Juea Abdullah 

     27 

 

Wirdiana mendakap tubuhnya yang mula terasa 

dingin dek angin malam yang bertiup. Abang Aliff! 

Dirimu sebenarnya penuh kasih. Hakikatnya dia 

sudah banyak memimpin tangannya. Tetapi 

mengapa dirinya masih lemah bila mana ombak 

ujian datang membadai? 

Kematian salah seorang teman baiknya yang 

turut berjuang membangunkan Yayasan itu 

mengejutkan Aliff dan kehilangannya sangat 

dirasai. Namun dia redha dan yakin bahawa 

percaturan Tuhan adalah yang terbaik. Namun 

Wirdiana mula dilambung ombak cemburu yang 

makin mengganas. 

Isteri sahabatnya, Atiqah yang sebelum ini 

memang sudah rapat dengan Aliff menjadi semakin 

akrab bila mana Aliff banyak mengambil alih 

tanggungjawab arwah suaminya. Aliff juga tempat 

dia mengadu dan mencari kekuatan bila dia tidak 

mampu bersendirian menerima ujian ditinggalkan 

suami. Wirdiana yang selama ini merasa cukup 

rendah diri merasa semakin terpinggir bila Aliff 

sangat memberi perhatian kepada Atiqah dan anak-

anaknya yang masih kecil. Lantaran Wirdiana 

sendiri belum dapat melahirkan zuriatnya. Pelbagai 

rasa menunda dalam dirinya dan sering menjadi 

punca pertelingkahan meretakkan kasih sayang 

mereka. 

“Bukan semua kasih sayang berlandaskan nafsu, 

Wir. Abang sangat menghormatinya. Tak mungkin 

abang khianat pada dia dan pada Wir juga. Apa 

salahnya kalau Wir ikut ambil berat tentang dia dan 

anak-anaknya. Abang boleh tumpukan perhatian 

pada yang lebih memerlukan. Itukan lebih baik? 

Tapi Wir macam memusuhi dia sedangkan dia 

dalam keadaan yang memerlukan kita.” Aliff 

sentiasa memujuk agar dia mendekatkan diri dengan 

Atiqah. Mana mungkin! Kelibatnya saja cukup 

memualkan. Ramai wanita kematian suami, tidak 

pula menggantung harap pada suami orang! 

“Tiqah minta maaf, Wir. Tak sangka jadi begini. 

Tiqah dah dapat agak kenapa Aliff nampak muram 

dan tertekan sejak akhir-akhir ni. Janganlah 

marahkan dia, Wir. Dia tak salah. Tiqah yang salah. 

Cukuplah sampai di sini. Tiqah dah buat keputusan. 

Biarlah Tiqah keluar dari daerah ni supaya Tiqah 

tak ganggu hidup Aliff dengan Wir lagi. Kalau 

Tiqah masih di Yayasan, tak boleh elak dari jumpa 

Aliff. Hubungan kami tak seperti yang Wir fikirkan. 

Tapi demi untuk elak fitnah, Tiqah sanggup undur 

diri dari Yayasan. Wir jagalah hati Aliff sebaiknya. 

Lelaki sebaik Aliff macam mutiara di antara pasir 

yang banyak, Wir.” 

Apa maksudnya? Wirdiana mengulum kata. 

Atiqah bersalaman dan meninggalkan Wirdiana di 

perkarangan hospital dengan senyuman. Terasa 

kekuatan wanita itu di sebalik kelembutannya 

membuatkan hati semakin teruji. Wirdiana tidak 

mampu berkata-kata waktu itu. Untuk 

menghalangnya juga dia tidak mampu. Dia hanya 

mampu memandang tubuh Atiqah mendukung anak 

kecilnya sehingga hilang dari pandangan. Kejamkah 

dia? Sedangkan dia hanya mempertahankan orang 

yang sangat dia cintai... Aliff. 

Melihat kelibat Atiqah dan anak-anaknya di 

ruang tamu di dalam rumahnya sendiri sangat 

mengejutkan Wirdiana dan menggugat dirinya. 

Wajah-wajah gusar ibu dan ayah yang juga kaget 

dengan situasi itu tidak menghalang langkah 

Wirdiana yang terus menuju ke biliknya. Aliff 

melangkah laju mendapatkannya. Sebaik sahaja 

daun pintu ditutup... 

“Abang takkan biarkan Tiqah pergi, Wir... 

walau apa pun yang terjadi!” 

“Wir dah tahu apa yang akan jadi! Selama ini 

Wir hanya tunggu waktu. Selamanya Wir tak 

pernah layak untuk abang. Selama ini abang terima 

Wir hanya kerana simpati! Wir anak orang gaji. 

Kasih sayang abang untuk sementara sampai abang 

dapat yang lebih baik, kan? Wir sedar semua tu. 

Teruskan dengan pilihan abang sebab Wir juga ada 

pilihan sendiri.” 

“Wir! Mengapa macam tu sekali buruk sangka 

dengan abang? Demi Tuhan, abang sayangkan 

Wir.” Entah kenapa kata-kata itu yang selama ini 

melunakkan hatinya tetapi saat itu semakin 

menghiris. 

Wirdiana tidak betah menunggu lagi. Kerana 

airmata bakal berhamburan sedetik lagi. 

Apa lagi yang Aliff mahu lakukan pada dirinya? 

Melurut segala cinta yang tertanam di dalam 

dirinya. Harta dan kemewahan yang menjadi 

impiannya sekian lama sudah dikorbankan. Selama 

ini dia hidup tenang dengan dirinya tetapi Aliff 

memecah kepompong itu. Dia harus hidup untuk 

orang lain! Segalanya menjadi korban untuk orang 

lain. Sekarang hati dan cintanya juga mesti 

dikorbankan demi pembelaan! 

Letupan bunga api bersemarak indah di ruang 

kelam diiringi laungan merdeka bergema 

mengejutkan alam. Wirdiana terngadah. Setitis 

airmata jatuh akhirnya. Sepatutnya saat ini dia 

sedang berbahagia di sisi Aliff menyambut ulang 

tahun perkahwinan mereka. Tetapi peristiwa 

semalam terlalu merobek hatinya. Hingga dia tidak 

mahu mendengar apa-apa penjelasan lagi. 

“Cinta itu harus ada yakin dan percaya, Wir! 

Dia hanya perlu waktu dan pembelaan...” Suara 

Aliff masih tenang di saat Wirdiana berhempas 

pulas melawan badai perasaan yang menggila. 

Perempuan itu ada di mana-mana di sisi Aliff. Di 

pejabat, di luar dan akhirnya di dalam rumah besar 

ini! Wirdiana muak dengan alasan dia perlu dibela. 

Anak kecil dijadikan alasan semata-mata! 

“Biarkan cintamu merdeka, Wir! Jangan seksa 

diri dengan cemburu melulu. Tuhan janjikan 

kebahagiaan bagi yang mampu memerdekakan diri 

dan nafsunya. Jangan bekukan hati sampai hilang 

©Juea
Abdu

llah

©pro
 DIGITA

L   
   P

RESS

Em
power Y

our D
igita

l E
xp

erie
nce



Bila Cinta Merdeka Juea Abdullah 

     32 

 

rasional, hilang kemanusiaan! Dengarkan raungan 

anak kecil tu, Wir.” Aliff cuba bersuara lagi, 

mengikutinya hingga ke kereta. Namun semua itu 

tidak dapat menghalang Wirdiana yang sudah 

terburu-buru mahu meninggalkan rumah itu. 

“Dengarkan raungan anak kecil tu, Wir,” kata-

kata terakhir Aliff bergema berulang-ulang kali di 

pendengarannya. Ingatannya berputar laju. 

Bukankah dia seperti anak kecil itu suatu ketika 

dulu? Bukankah raungannya meraih simpati hingga 

ibunya terbela dan dipayungi. Lalu apa salah anak 

kecil itu? Juga ibunya yang datang mengharap ihsan 

dan kemanusiaan? 

“Biarkan cintamu merdeka, Wir!” 

Wirdiana terpejam menahan perasaan yang 

menyelinap datang. Benarkah hanya kerana 

cemburu? Airmata sudah mengalir di pipinya. 

“Tuhan janjikan kebahagiaan bagi yang mampu 

memerdekakan diri dan nafsunya.” 

Aku belum merdeka! Nafasnya bagaikan 

tersekat. Wirdiana terngadah lagi ke langit. 

“Wir tak pernah keseorangan, sayang...” 

Benarkah? Oh... Tuhan! Jemarinya menekup 

bibir yang semakin bergetar menahan esakan. 

Dia menguasai segala yang ada di langit dan di 

bumi. Dan aku hanya hamba-Nya yang selemah-

lemahnya. Wirdiana tertunduk menatap wajahnya 

berbalam-balam di air tasik yang tenang. 

“Tuhan sangat tahu apa yang ada di hati Wir. 

Mengadulah dengan-Nya. Luahkan yang terpendam 

kepada Tuhan. Dia Maha Mendengar...” 

Dia kembali mendongak ke langit. Jangan 

tinggalkan aku, Tuhan. Berikan aku kekuatan. 

Hatiku tak mampu menahan kesakitan ini. Segala 

pengorbanan ini perit bagiku. Bantulah aku... 

biarlah aku cukup dengan-Mu, Tuhan... 

Semua orang sudah beredar ke dataran. Hanya 

Wirdiana sendirian di atas jambatan itu. Matanya 

melirik ke arah mereka. Tiba-tiba dia merasakan 

diri terlalu kerdil. Dia belum merdeka. Dia sangat 

terbelenggu dan terpenjara dengan nafsu dan 

perasaannya. 

Kejamkah aku? Kemanusiaan terbakar kerana 

api cemburu. Jemarinya diramas-ramas sekuat hati 

menahan perasaan marah pada diri sendiri. Apa 

yang tidak kena dengan dirinya? Kasih sayang 

melimpah-ruah. Mertua menatang penuh kasih. 

Curahan perhatian dan cinta suami sepenuhnya 

untuk dia. Segala keperluan semuanya tersedia. 

Lalu apa lagi, Wirdiana? Mengapa hilang bahagia 

sedangkan kau memiliki semuanya? 

Kehilangan Tuhan, manusia akan kehilangan 

segala-galanya. 

Tidak! Aku tak mahu kehilangan-Mu! Apa 

ertinya hidupku tanpa-Mu, Tuhan? 

“Kasih sayang mereka adalah rahmat Tuhan 

untuk kita, Wir...” Airmata semakin laju. Benar 

mak! Itulah rahmat. Bukti Pengasihnya Tuhan! 

Bukankah emak bahagia selama ini kerana dia 

merdeka dari belenggu rasa rendah diri atau terasa 

ditindas. Sifat baik sangkanya terlalu dalam 

sehingga ke hujung nyawa. Tawakkalnya kepada 

Tuhan tidak pernah goyah. Berkali-kali emak 

tegaskan bahawa dia tidak menghambakan diri 

tetapi hanya memberi khidmat kepada sesama 

manusia sekadar termampunya. Itulah hiburan 

kepada manusia dan itu juga sikap yang sangat 

disukai Tuhan. 

Mengapa aku tak pernah mahu faham selama 

ini? Apakah itu sebabnya aku sering merasa 

tertekan sedangkan orang lain yang lebih dahsyat 

ujian mereka mampu untuk bahagia. Wirdiana 

tersedar, amarah dan dendam telah membutakan 

hatinya. Benar sungguh kata-kata emak, hatinya 

sudah terlalu keras. Hingga kasih sayang suami 

yang begitu dalam tidak mampu mencairkannya. 

“Lelaki sebaik Aliff macam mutiara di antara 

pasir yang banyak, Wir...” kata-kata itu pasti luhur 

dari hatinya. Mengapa aku penuh buruk sangka? 

“Suamimu ini hanya manusia biasa, Wir. 

Banyak kelemahan dan kekurangan. Tapi dia sangat 

mengasihimu...” Wirdiana menekup bibir lagi. 

Sebak menguasai diri. Bahunya bergerak-gerak 

menahan tangisan keinsafan. 

“Biarkan cintamu merdeka, Wir...” 

“Merdekakan aku, wahai Tuhan!” 

“Hakikat kemerdekaan adalah apabila kita 

berusaha merantai diri dengan Tuhan.” 

“Jangan tinggalkan aku, Tuhan!” 

“Dengarkan raungan anak kecil tu, Wir...” 

“Ampunkan aku, Tuhan! Aku tak mampu 

menerimanya...” 

“Kau mesti berani, Wir!” 

“Wir belum pandai! Abang Aliff!” 

“Teruskan Wir!” 

“Abang Aliff! Tolong!” 

“Wirdiana!” 

“Ampunkan Wir...” 

“Wirdiana!” Bahunya disentuh. Tubuhnya 

dipaut. Airmatanya diseka perlahan. Wajahnya 

didakap ke dada. Dahinya dikucup lama penuh 

kasih. Wirdiana yang tadi hampir lemas terhukum 

dengan rasa bersalah kini bernafas semula dalam 

dakapan itu. 

“Tuhan yang menciptakanmu tak pernah 

meninggalkanmu, sayang.... ” 

Tentang Penulis… 
 
 
Juea Abdullah anak kelahiran di negeri Perak aktif 
menulis sejak di bangku sekolah lagi. Selepas 
menyambung pelajaran, berkerjaya dan merantau ke 
seluruh tanahair, beliau kembali ke medan penulisan 
demi menggarap sesuatu untuk masyarakat.  

Pengalaman mengikuti pelbagai aktiviti kebajikan 
dizahirkan melalui tulisan yang disertai dengan sisipan 
ilmu dan nasihat untuk peringatan kepada diri dan 
khalayak pembaca. 

Sesungguhnya tiada apa yang menjadi milik 
peribadi samada tulisan mahu pun ilmu dan nasihat 
kerana semua itu milik mutlak Sang Khaliq yang Maha 
Mengetahui. 

Cuma harapan penulis adalah untuk terus berjuang 
membawa khalayak pembaca kepada satu kehidupan 
yang lebih baik yakni di sisi Allah SWT. 

Sebarang khilaf dan dosa samada sedar mahupun 
tidak, penulis menyusun jari memohon kemaafan. Moga 
bertemu lagi di lain karya dengan izin Illahi Yang 
Maha Pengasih. 

 
Selamat menyambut hari kemerdekaan! 

Moga terhibur dengan BIAR CINTA MERDEKA 
 

Terima Kasih & Salam Sayang! 

